
In ainneoin na doininne
airgeadais atáthar a fhógairt lá i
ndiaidh lae, tá cuid mhór de lucht

gnó an cheantair tar éis lámh a chur
go doimhin ina bpóca aríst i mbliana
chun cuidiú go flaithiúil leis an
eagrán reatha seo den iris BISEACH
trí fhógraíocht a a chur ar fail di.
Níor mhiste do mhuintir na háite an
fhlaithiúlacht sin a chúiteamh ar ais
leo nuair a théann amach ag
ceannacht agus ag siopadóireacht in
áit a bheith ag caitheamh an airgid
istigh sa mbaile mór. Má thugann
muid fhéin tacaíocht dá chéile sa
gcruatan reatha seo tiocfaidh muid
ar fad slán as mar a rinneadh go
minic cheana.

Tá buíochas mór dlite freisin don
uile dhuine a chuir altanna agus
pictiúir ar fail don iris seo aríst eile,
mar atá déanta acu leis na blianta.
Murach an obair dheonach ar fad a
dhéanann daoine go fonnmhar ar
fud an cheantair is iomaí duine a
bheadh fágtha ar an bhfaraor ghéar,
go háithrid na daoine óga a bhfuil
seirbhís agus áiseanna spóirt den
scoth á gcur ar fail dóibh mar
chaitheamh aimsire. Agus go
deimhin tá comhghairdeas ag dul do
na daoine óga céanna sin atá ag baint
tairbhe den scoth as a bhfuil ar fail
acu, agus iad ag déanamh éachtaí
spóirt go háitiúil, ar fud an chontae,
ag an leibhéal náisiúnta agus fiú ag
an leibhéal domhanda lena gcuid
gaiscí i gcúirteanna liathróid láimhe.

Baineadh muid fuinneamh agus

sásamh as obair agus as éachtaí
phobal an pharóiste seo, agus ná
tagadh aon lagachan mhisnigh
orainn má thiteann lúb ar lár ó am
go chéile. Caithfear díriú isteach ar
a leithéidí de chásanna, gan dabht,
agus iarracht a dhéanamh iad a
réiteach as an mbealach, ach
leanadh muid orainn ina dhiaidh
sin ag tacú lena chéile, idir óg agus
aosta, ag déanamh mórtais as a
bhfuil bainte amach go dtí seo agus
ag díriú ar an obair atá fós le
déanamh.

Chuige sin, teastaíonn cabhair
agus cúnamh agus teastaíonn
daoine le obair dheonach a
dhéanamh. Mar sin, má tá aon am
le sparáil agat tá neart coistí thar sa
gceantar a bhíonn ag iarraidh lámh
chúnta i gconaí agus beidh míle
fáilte acu roimh do bhallraíocht, tá
mé cinnte. Má tá spéis agat sin a
dhéanamh, níl ort ach teagmháil a
dhéanamh le haon duine atá ar aon
cheann de na coistí spóirt nó
forbartha agus cuirfidh siad sin ar
an eolas thú.

Mar fhocal scoir, bheirim míle
buíochas aríst don uile dhuine a
thug ábhar nó cúnamh chun
BISEACH 2010 a chur ar fáil agus tá
súil agam go mbainfidh sibh
taitneamh as an eagrán seo. Go
raibh Nollaig mhór mhaith agaibh
ar fad, an mhuintir sa mbaile agus
gach a bhfuil thar sáile, agus go
mba seacht fearr a bheas muid uilig
bliain ón am seo.

Tá athbhreithniú ar Chaighdeán Oifigiúil
na Gaeilge, an chéad athbhreithniú dá
leithéid ó foilsíodh é den chéad uair, faoi
lán seoil anois. 

Cuirtear moltaí an Choiste Stiúrtha faoi
réimsí áirithe de ghramadach na Gaeilge
faoi bhráid an phobail agus tugtar deis don
phobal a dtuairimí a thabhairt. 

Beidh tús á chur leis an tríú tréimhse
comhairliúcháin ar an 6ú Deireadh
Fómhair 2010 agus ní mór an deis seo a
thapú agus do thuairimí ar na moltaí a
sheoladh isteach! 

Tá an t-eolas go léir ar shuíomh gréasáin
na Roinne Gnóthaí Pobail, Comhionannais
agus Gaeltachta ag
http://www.pobail.ie/ie/Lar-AonadAistriuchain/

na hOllscolaíochta Gaeilge a bhunú
ar mhaithe le hollscolaíocht phobail,
ollscolaíocht tuaithe a bhunú sa
Ghaeltacht. 

Sna seascaidí agus ó shin,
cuidíodh leis an gcaidreamh idir
ollscoil agus pobail a neartú trí
fheachtais phobail mar an feachtas le
hÚdarás  Gaeltachta a fháil, Raidió
na Gaeltachta, TG4, riachtanais
pobail mar soláthar uisce, áiseanna
pobail mar pháirceanna imeartha,
hallaí tionóil agus seirbhísí pobail
eile m.sh., cúram don aosach, cúram
don óige a fháil trí cháipéisí taighde
a ullmhú san Ollscoil ar mhaithe le
cás a dhéanamh le hacmhainní a
fháil do na seirbhísí sin. Cuidíodh le
bunú struchtúir áitiúla pobail agus
freisin tugadh faoi phleanáil
straitéiseach a dhéanamh ag leibhéal
pobail le comharchumainn agus le
heagraíochtaí eile pobalbhunaithe a
láidriú. 

An tAcadamh
I 2004 a bunaíodh Acadamh na
hOllscolaíochta Gaeilge, ach d’fhás
sé as na hionaid Ghaeltachta a
bhíbunaithe le cabhair ón Roinn
Gnóthaí Pobail, Tuaithe agus
Gaeltachta le blianta fada roimhe
sin. Is é spriocráiteas Acadamh na
hOllscolaíochta Gaeilge, “ceann-
ródaíocht a spreagadh agus a léiriú
i measc phobal na Gaeilge sa
Ghaeltacht agus taobh amuigh di,
ceannródaíocht a chuirfidh le
forbairt shóisialta, chultúrtha,
eacnamaíoch agus teanga an
phobail sin agus phobal na tíre trí
chéile”. 

Tá curtha roimhe ag an
Acadamh a spriocráiteas a
chomhlíonadh trí fhorbairt a
dhéanamh ar chúrsaí, ar thaighde,
ar sheirbhísí agus ar
ghníomhaíochtaí ollscoile trí mheán
na Gaeilge. Is é an mana atá ag an
Acadamh – “Déanfaidh muid gaisce
le chéile”. Páirteach sa ghaisce sin tá
comhluadar na hOllscoile féin, an
stát agus an pobal. 

Tá an Ollscoil ag tairiscint raon
leathan cúrsaí agus cláir taighde i
réimsí comhaimseartha sa
Ghaeltacht ar a n-áirítear; An
Ghaeilge Fheidhmeach, An
Chumarsáid,  An tAistriúchán,
Ateangaireacht, Reachtaíocht agus
Dlí, Teicneolaíocht an Eolais, An
tOideachas, Cultúr agus

Oidhreacht, Gnó agus Riarachán
agus Pleanáil Teanga. 

An toradh atá air seo ar fad, go
bhfuiltear ag iarraidh an óige a
choinneáil sa Ghaeltacht, céimithe a
bheith ar fáil i réimsí ina bhfuil
tábhacht ar leith ag baint leo
d’fhorbairt na Gaeltachta mar
phobal Gaeilge le saineolas i réimsí
éagsúla léinn. Tuigeann an
tAcadamh go leanann poist an
t-eolas. Tuigeann Údarás na
Gaeltachta tábhacht na straitéise
thuasluaite mar bhealach lena gclár
forbartha fostaíochta féin don
Ghaeltacht a chur chun cinn. Tá sé
curtha roimhe ag an Acadamh staid
agus próifíl na Gaeilge a láidriú sa
phobal. Cuidíonn an ghníomhaíocht
seo le bá agus tacaíocht a chruthú
don Ghaeilge mar theanga
chomhaimseartha, bhríomhar agus í
a neartú le go mbeidh sí á húsáid go
forleathan i ngach uile réimse de
shaol na Gaeltachta agus na tíre. Is é
an toradh a bheidh air seo, go
mbeidh tuiscint níos fearr ag an
bpobal ar na deiseanna nua a
bhaineann le hoideachas trí mheán
na Gaeilge – deiseanna atá ag éirí as
Acht na dTeangacha Oifigiúla,
Stádas Oifigiúil agus Oibre ag an
nGaeilge san Aontas Eorpach,
chomh maith le fostaíocht in
earnálacha nua. 

Is cinnte go dtiocfaidh ann
d’obair theangalárnaithe mar tá an
folús atá fágtha ag lagú na
dtionscail déantúsaíochta ag cur go
mór leis an riachtanas atá le
fostaíocht eolasbhunaithe agus
theangalárnaithe ó cheann ceann na
Gaeltachta. I réimse na forbartha
pobail, tá sé riachtanach go mbeidh
riar leathan saineolais agus taithí ag
daoine a chuideoidh le coistí agus le
grúpaí deonacha tionscnaimh a
bheidh ar mhaithe leis an bpobal a
fhorbairt agus a fheidhmiú sa
Ghaeltacht. 

Fostaíocht
Faoi láthair tá os cionn leathchéad
duine fostaithe ag Ollscoil na
hÉireann, Gaillimh sa Ghaeltacht.
Glacann cuid mhór díobh sin páirt
agus ceannasaíocht i gcoistí agus i
ngrúpaí sa Ghaeltacht. Roinneann
siad a gcuid saineolais le linn de
phleananna forbartha teanga agus
pobail a bheith á gcur chun cinn ina
bpobal. Tá de thoradh ar an

gcleachtas seo go bhfuil próiseas
pleanála teanga á chomhtháthú le
forbairt phobail féin. 

Tá dearcadh dearfach á chruthú
i leith na Gaeilge mar
mhóracmhainn fhorbartha i measc
an phobail. Tá an pobal ag glacadh
úinéireachta ar an acmhainn seo
agus tá sé páirteach sa phleanáil
Ghaeilge lena caomhnú, lena cothú
agus lena forbairt. 

Tá sé mar chuspóir ag Ionaid
Ghaeltachta na hOllscoile agus ag
na fo-ionaid ollscolaíochta atá fásta
astu, bonneagar Gaeltachta
teangalárnaithe a fhorbairt. Tá sé
riachtanach go ndéanfar sin le go
mbeidh acmhainní na Gaeltachta,
idir acmhainní fhisiciúla, dhaonna,
eagraíochtúla agus nádúrtha,
dírithe ar iompar agus ar bhuanú na
Gaeilge mar phríomhtheanga an
phobail sa Ghaeltacht. 

Feidhmíonn na hionaid seo mar
lárionaid eolais ag soláthar
áiseanna, acmhainní agus
sainchomhairle. Is cuid lárnach
anois iad na hionaid Ghaeilge sa
Ghaeltacht de bhonneagar na
gceantar Gaeltachta ina bhfuil siad
lonnaithe. Tá tionchar mór ag
foireann na n-ionad seo ar mhúnlú
an bhonneagair shóisialta,
chultúrtha agus eacnamaíoch atá
báúil do chur chun cinn na Gaeilge
agus d’fhorbairt an phobail. 

•Tá clár taighde agus
comhairleoireachta ag an
Acadamh atá dúshlánach. 

•Tá taighde déanta aige ar staid
reatha na scoileanna Gaeltachta. 

•Tá staidéar teangeolaíocht ar an
nGaeltacht déanta aige chomh
maith. 

•Tá digitiú á dhéanamh aige ar
chartlann Raidió na Gaeltachta. 

•Tá digitiú á dhéanamh ar
bhailiúchán béaloidis ó Iorras
Aintheach. 

•Tá pleanáil fheidhmeach teanga
ar siúl le pobail éagsúla. 

•Tá obair ar siúl le Foras na
Gaeilge agus le roinnt
comharchumann sa Ghaeltacht.  

Is léir go bhfuil an tAcadamh mar
acmhainn agus mar shnáth ceangail
i bhforbairt na Gaeltachta. Is féidir
glacadh leis anois go mbeidh níos
mó de na mic léinn iar-
Ardteistiméireachta ag freastal ar

Biseach 2010 - publicat, S:1, F:1, Plate:1, 02/11/2010, 12:06




